
Azərbaycanın iqtisadi qüdrəti və dünyada geosiyasi əhəmiyyəti artmaqda davam edir. Bu istiqamətdə ölkədə Azərbaycan Respublikasının Prezidenti cənab İlham Əliyev tərəfindən müəyyən edilən iqtisadi kurs əsasında məqsədyönlü siyasət aparılır, çoxsaylı dövlət proqramları həyata keçirilir, strategiyalar, konsepsiyalar reallaşdırılır, inteqrasiya prosesləri genişləndirilir və dərinləşdirilir. Hazırda ölkənin gələcək inkişafının davamlılığının təmin edilməsi üçün təsdiq olunmuş “Azərbaycan 2020: gələcəyə baxış” İnkişaf Konsepsiyasında çox iddialı, eyni zamanda, real hədəflər müəyyənləşdirilmişdir. Belə ki, həmin konsepsiyaya əsasən 2020-ci il üçün neft amilindən asılılıq minimuma endiriləcək, qeyri-neft sektorunun inkişafı hesabına ÜDM-in həcmi 2013-cü ilə nisbətdə 2 dəfə artırılaraq 100 milyard manata yüksəldiləcəkdir [7].

Ölkədə iqtisadi inkişaf proseslərinin nəticələrini Azərbaycan Respublikasının Dövlət Statistika Komitəsinin hesabatlarında aydınlığı ilə görmək və təhlil etmək mümkündür [4]. Bununla yanaşı, qloballaşmanın dərinləşdiyi indiki məqamda bir sıra aparıcı ixtisaslaşmış beynəlxalq təşkilatlar da bu inkişaf proseslərini qiymətləndirirlər, hazırladıqları indeksləşmə modelləri əsasında Azərbaycanın da dünya ölkələri sırasındakı reytinqini müəyyənləşdirirlər. Hər iki tərəfin hesabatlandırmaları respublikanın iqtisadi inkişafında uğurlu dinamizmin bərqərar olmasına bir daha yəqinlik gətirir. Burada həmçinin bütün bu reallıqlara bir elmi sistemlilik gətirmək, müvafiq təhlil əsasında ümumiləşdirmələr aparmaq zərurəti də ortaya çıxır. Bunun üçün də ölkələrin iqtisadi inkişaf göstəriciləri və onların xarakteristikası, dünya ölkələrinin qlobal indeks və reytinqlərlə dəyərləndirilməsi, qlobal indeksləşmələr kontekstində Azərbaycanın dünya dövlətləri təsnifatında mövqeyi kimi məsələlər bizim tədqiqatın da predmeti və obyektinə çevrilir.
2.Ölkələrin iqtisadi inkişaf göstəriciləri və onların xarakteristikası

Hər hansı bir ölkənin iqtisadi inkişafı təyin olunmuş hesabatlanmadan keçir. Bir çox ölkələr öz səviyyəsini ABŞ-la müqayisə etməyə meyillidirlər. Bu kimi müqayisələr təhlil qammasını tam ifadə etmədiyindən qüsurlu sayılır. Buna görə də ümumi təsbit olunmuş iqtisadi meyarlardan istifadə olunur.

Müasir dünyada ölkələrin iqtisadi inkişafı xarakterizə edən göstəricilərin sayı müxtəlif və çoxçeşidlidir. Bu göstəriciləri dəyərləndirməzdən öncə iqtisadi inkişafın özünün mahiyyətinə varmaq gərəkli sayılır. İqtisadi ensiklopediyalarda iqtisadi inkişaf (economic development) geniş təkrar istehsal və iqtisadiyyatın, məhsuldar qüvvələrin, artım və inkişaf amillərinin, elmin, təhsilin, mədəniyyətin, əhalinin həyat səviyyəsinin və keyfiyyətinin, habelə insan kapitalının tədricən keyfiyyət və struktur dəyişikliklərini əks etdirən proses olaraq təyinat alır. Cəmiyyətin iqtisadi inkişafı çoxplanlı proses olub, iqtisadi artımı, innovasiya iqtisadiyyatını və vençur biznesini, iqtisadiyyatda struktur irəliləyişləri, əmək məhsuldarlığının artımını və əhalinin həyat keyfiyyətini əhatə edir. İnkişaf proseslərinin effektivliyi əksərən iqtisadiyyatın dövlət tənzimlənməsinin, dövlətin özünün və onun institutlarının effektivliyi ilə müəyyən olunur [1, 5].

Ölkənin iqtisadi inkişafının əsas göstəriciləri qismində Ümum Daxili Məhsul (ÜDM), Ümum Milli Məhsul (ÜMM) və Milli Gəlir (MG), ÜDM-in adambaşına düşən miqdarı, əhalinin həyat səviyyəsinin keyfiyyəti və səviyyəsi, iqtisadiyyatın rəqabətqabiliyyətliliyi, insan kapitalı və iqtisadi azadlıq indeksləri çıxış edirlər. Bu göstəricilər sırasında ÜDM, ÜMM və MG ön mövqedə dayanaraq mütləq göstəricilər hesab olunur. Ölkənin iqtisadi inkişafının müəyyən edilməsində mütləq göstəricilərlə yanaşı struktur göstəricilərdən də istifadə olunur. Struktur göstəricilər - iqtisadiyyatın müxtəlif sektorlarında məşğulluğun nisbəti, yanacaq-enerji balansının strukturu, nəqliyyat növləri üzrə daşınmalar və s. ehtiva edir. Bundan başqa bu sferada sosial təyinatlı göstəricilər də yer alır. Həmin göstəricilər sosial infrastruktur elementlərini əks etdirərək əhalinin həyat keyfiyyətinin yüksəlişi, rifahı və uzunömürlülük səviyyəsinin artımı, sağlam, aktiv yaradıcı nəslin formalaşması və təkrar istehsalı səciyyələndirilir. Sosial göstəricilər həm də geniş çevrədə sosial siyasətin əsas məqsədlərində ifadə olunan insan inkişafı indeksi, savadlılıq faizi, informatizasiya səviyyəsi, korrupsiyanın yayılması və kölgə iqtisadiyyatı kimi indikatorlarla da əks olunur. Bununla yanaşı, ölkənin iqtisadi inkişafı, həm də onun dünya təsərrüfatı sistemində iştirakı, inteqrasiyasını bir sıra göstəriciləri ilə xarakterizə edilir. Bu sırada ixrac, idxal və xarici ticarət kvotası, ölkənin xarici ticarət dövriyyəsi və onun dünya ticarət dövriyyəsində xüsusi çəkisi, adambaşına düşən xarici ticarət dövriyyəsi, kapitalın beynəlxalq miqrasiyası proseslərində ölkənin xüsusi çəkisi və digər bu kimi göstəricilər daha mühüm hesab olunur [1, 3]. Bir xüsusi cəhəti də vurğulamaq gərəklidir ki, hər hansı bir ölkə iqtisadiyyatının inkişafının və artımının sabitliyini və dayanıqlığını müəyyən edən ən mühüm göstəriciləri, inkişaf bazası insan kapitalının tərkib hissələrinə - tərbiyəyə, mədəniyyətə, təhsilə, elmə, əhalinin həyat keyfiyyətinə qoyulan investisiyalar əhatə edir.

3.Dünya ölkələrinin qlobal indeks və reytinqlərlə dəyərləndirilməsi
Müasir reallıqlar belədir ki, qloballaşmanın sürətlə genişləndiyi bir dövrdə dünya ölkələri öz inkişaf səviyyələrini də bu axının pozitiv meylləri üzərində qurmaq məcburiyyətində qalırlar. Bu çevrədən ölkələrin sosial-iqtisadi inkişafı bir çox müvafiq sahədə ixtisaslaşmış beynəlxalq təşkilatlardan tərəfindən qlobal indeks və reytinqlərlə dəyərləndirilir.

Hazırda aşağıdakı beynəlxalq təşkilatlar və qurumların reytinq araşdırmaları daha öncül sayılır:

	№
	Təşkilatın adı
	Loqolar

və yaranış tarixi
	Nəşrin və

məlumat bazasının adı

	1
	İsveçrə İqtisad İnstitutu

KOF Swiss Economic Institute

http://globalization.kof.ethz.ch

2002
	Qloballaşma İndeksi

KOF Globalization Index

	2
	BMT (İqtisadi və Sosial İşlər Departamentinin Əhali Artımı şöbəsi)
UN Department of Economic and Social Affairs Population Division - http://www.un.org

1945
	Dünya əhali artımının perspektivləri

World Population Prospects

	3
	BMT-nin İnkişaf Proqramı

United Nations Development Programme (UNDP)

http://www.undp.org

1965
	İnsan İnkişafı Hesabatı

Human Development Report

	4
	Beynəlxalq Valyuta Fondu - BMT-nin ixtisaslaşmış təsisatı

International Monetary Fund

http://www.imf.org

1945
	Dünyanın iqtisadi perspektivləri üzrə məlumat bazası

World Economic Outlook Database

	5
	İnkişaf etməkdə olan ölkələri texniki və maliyyə yardımı göstərən beynəlxalq maliyyə təşkilatı, DB

The World Bank

http://www.worldbank.org
http://www.doingbusiness.org

1945
	Dünyanın inkişafı göstəricilərinin məlumat bazası

World Development Indicators Database

	
	
	
	Biznesin aparılması hesabatı

Doing Business Report

	6
	ABŞ-n Mərkəzi Kəşfiyyat İdarəsi

U.S. Central Intelligence Agency

https://www.cia.gov

1947
	Faktlar üzrə dünya kitabı

The World Factbook

	7
	Dünya İqtisadi Forumu - Dünyanın mühüm problemlərinin müzakirəsi üçün təşkil edilmiş İsveçrə (Davos) qeyri-hökumət (beynəlxalq status qazanmış) təşkilatı

World Economic Forum

http://www.weforum.org

1971
	Qlobal rəqabətqabililiyyətlilik hesabatı

The Global Competitiveness Report

	8
	“İrs” fondu. ABŞ-ın Strateji Tədqiqatlar İnstitutu
Heritage Foundation - http://www.heritage.org

1973
	İqtisadi azadlıq indeksi

Index of Economic Freedom

	9
	İngiltərənin «Ekonomist» jurnalının analitik bölməsi (Tiraj 1 milyondan çox)

The Economist Intelligence Unit

http://www.eiu.com

1843
	Həyat keyfiyyəti indeksi

Quality of Life Index

	10
	“Merser” - İnsan resursları və maliyyə xidmətləri üzrə konsaltinq kompaniyası (19 min işçi, 42 ölkədə filial)
Mercer - http://www.mercer.com

1975
	Həyat Bahalılığı Reytinqi
Cost of Living Survey

	11
	Yeni dünya idarəetməsi forumu

Forum for a new World Governance

http://www.world-governance.org

	Dünya idarəetmə indeksi

World Governance Index

	12
	“Beynəlxalq şəffaflıq” təşkilatı - Korrupsiya ilə mübarizə və onun dünya üzrə səviyyəsini tədqiq edən beynəlxalq qeyri-hökumət təşkilatı - Berlin

Transparency International

http://www.transparency.org

1993
	Korrupsiyanı qavrama indeksi

Corruption Perceptions Index

	13
	İsveçrə Suveren Zənginlik Fondu İnstitutu
The Sovereign Wealth Fund Institute - SWFI

http://www.swfinstitute.org

	Müstəqil Fondların

Linaburg-Maduell Şəffaflıq İndeksi 

The Linaburg-Maduell

Transparency Index

	14
	Maliyyə bazarinda analitik tədqiqatlıar aparan kompaniya (ABŞ)

Standard & Poor's - S&P

http://www.standardandpoors.com

1860
	Kredit reytinqi
Sovereign Ratings

	15
	Xəzz üçün həll MMC - Reytinq təskilati olaraq təsis edilən beynəlxalaq korporasiya (ABŞ)

Fitch Ratings LTD - http://www.fitchratings.com

1913
	Kredit reytinqi
Sovereign Ratings

	16
	Con Mudus (1868-1958) tərəfindən təsis edilən, kredit reytinqləri verən, risklər üzrə tədqiqat və təhlillər aparan özəl şirkət (ABŞ)

Moody’s - http://www.moodys.com

1900
	Kredit reytinqi
Sovereign Ratings

	17
	“Institutional İnvestor” şirkəti - Biznes aləmini beynəlxalq maliyyə üzrə müxtəlif nəşrlərlə təmin edir, müstəqil borcların ödənilməməsi ehtimalı ilə bağlı ölkə kredit reytinqi verir.

Institutional Investor

http://www.institutionalinvestor.com

	İnstitutional İnvestor

Ölkə Kredit Reytinqi

Country Credit Rating


Şəkil: Dünya ölkələrinin qlobal indeks və reytinqlərlə dəyərləndirən beynəlxalq təşkilatlar və qurumlar

Mənbə: Hacızadə E.M., Bağırzadə E.R. Azərbaycan iqtisadiyyatının dünyadakı reytinqi. Bakı: Elm. 2011, 128 s.

Ölkələrin qloballaşma prosesinə qoşulma Qloballaşma İndeksi (KOF, Globalization Index) ilə hesablanır. Qloballaşma indeksi iki ayrı mənbə - KOF İsveçrə İqtisad İnstitutu (KOF Swiss Economic Institute) və Xarici Siyasət Jurnalı (Foreign Policy Magazine) tərəfindən hazırlanmışdır. Ancaq bunlar arasında ən əhatəlisi və məşhur olanı KOF İsceçrə İqtisad İnstitutu tərəfindən hazırlanan KOF Qloballaşma İndeksidir (KOF Globalization İndex). KOF Qloballaşma İndeksi həm yekun qloballaşma indeksi, həm də onun alt-indeksləri olan iqtisadi qloballaşma, siyasi qloballaşma və sosial qloballaşma indeksləri üzrə ölkələrin reytinqini müəyyən etməyə imkan verir. Bütün indekslər 1-100 bal arası sistemlə qiymətləndirilir. 100 bal ən yüksək qloballaşma, 1 bal isə ən zəif qloballaşma səviyyəsini ifadə edir [2, 7].
Ölkələrin dünya çapında rolunu dəyərləndirən iqtisadi göstəricilər sırasında Rəqabətlilik Reytinqi də mühüm əhəmiyyət kəsb edir. Ölkələrin Rəqabətlilik Reytinqi Dünya İqtisadi Forumu (World Economic Forum) tərəfindən hər il yayınlanan “Qlobal Rəqabətlilik Hesabatı” (The Global Competitiveness Report) çərçivəsində hazırlanan Qlobal Rəqabətlilik İndeksinə əsaslanır. Qlobal Rəqabətlilik İndeksi (Global Competitiveness Index) ölkə iqtisadiyyatlarının əsas müqayisəli üstünlüklərinin və çatışmazlıqlarının müəyyən edilməsinə imkan verən 12 meyar - “institutlar”, “infrastruktur”, “makroiqtisadi mühit”, “sağlamlıq və ibtidai təhsil”, “ali təhsil və peşə təhsili”, “əmtəə bazarının səmərəliliyi”, “əmək bazarının səmərəliliyi”, “maliyyə bazarının inkişafı”, “texnoloji hazırlıq”, “bazarın miqyası”, “biznesin inkişafı”, “innovasiya” və hər meyar üzrə alt indekslər əsasında tərtib edilir [7].

Qloballaşma reytinqləri sırasında Dünya İdarəetmə İndeksi Reytinqinə də önəm verilir. Dünya İdarəetmə İndeksi (WGI-World Governance Index) Yeni Dünya İdarəetmə Forumu (FnWG-The Forum for a new World Governance) tərəfindən dünyada idarəetmənin mövcud səviyyəsini və təkamülünü qiymətləndirmək məqsədilə tərtib edilir. İndeks 5 əsas göstərici - “sülh və təhlükəsizlik”, “qanunun aliliyi”, “insan hüquqları və iştirakçılıq”, “davamlı inkişaf”, “insan inkişafı” və alt-göstəricilər əsasında formalaşdırılır. İndeksin hesablama metodu BMT-nin İnsan Hüquqları İndeksinin hesablanma metodu ilə oxşardır. Yekun göstərici 0 (ən zəif) və 1 (ən yüksək) bal ilə ifadə olunur. Dünya İdarəetmə İndeksi çərçivəsində həmçinin bu indeksi təşkil edən əsas göstəricilər üzrə də ölkənin reytinqi tərtib edilir. İndeksin hazırlanmasında istifadə olunan məlumatlar müxtəlif beynəlxalq təşkilatlar və bəzi transmilli konsaltinq şirkətlərinin hesabat və araşdırmalarından əldə edilir [2, 7].
Müstəqil Fondların Linaburg-Maduell Şəffaflıq İndeksinin də ölkələr reytinqinin ölçülməsində özünə məxsus yeri vardır. Linaburg-Maduell Şəffaflıq İndeksi (The Linaburg-Maduell Transparency Index) ölkələrdə müstəqil zənginlik fondlarının şəffaflıq reytinqini müəyyənləşdirən, İsveçrənin Suveren Zənginlik Fondu İnstitutunda (The Sovereign Wealth Fund Institute) Carl Linaburg və Michael Maduell tərəfindən formalaşdırılmış reytinq göstəricisidir. Hazırda İnstitutun davam edən layihələrindən biridir. Bu indekslə ölkələrin müstəqil zənginlik fondlarının şəffaflıq səviyyəsi 10 ballıq sistem çərçivəsində qiymətləndirilir. 1 bal minimum səviyyəni, 10 bal isə maksimum səviyyəni göstərir. İnstitut bir fondun məqbul şəffaflıq səviyyəsində olması üçün ən azı 8 bal almasının zəruri olduğunu tövsiyə edir [2, 7].
Ölkələrin maliyyə-iqtisadi qüdrəti bir sıra ixtisaslaşmış beynəlxalq təşkilatlar tərəfindən hesabatlandırılan kredit reytinqləri ilə hesablanır. Bu hesablamalar əsasən üç agentlik - Standard & Poor's, Fitch, Moody’s tərəfindən həyata keçirilir [2, 7].

Standard ənd Purs Şirkətinin Kredit Reytinqləri (Standard & Poor's Financial Services LLC) maliyyə xidmətləri göstərən “Standard & Poor's” agentliyi tərəfindən hazırlanan kredit reytinqləridir. Standard & Poor's, “BBB-” və ondan yüksək kredit reytinqinə malik qiymətli kağızları investisiyaya münasib dərəcəyə (investment grade), “BB+” və ondan aşağı kredit reytinqinə malik qiymətli kağızları isə spekulyativ dərəcəyə (speculative grade) aid edir.

Fitç Reytinq LTD-nin Kredit Reytinqi (Fitch Ratings LTD) beynəlxalq kredit bazarlarına kreditqabiliyyətliliyi üzrə müstəqil və əsaslandırılmış qiymətləndirmələr təqdim edən Fitch Ratings LTD beynəlxalq agentliyinin kredit reytinqidir. Fitch qiymətləndirmə metodologiyası Standard & Poor's qiymətləndirmə metodologiyası ilə oxşardır.

Mudis şirkətinin kredit reytinqləri (Ratings agency Moody's) Moody's şirkəti tərəfindən standartlaşdırılmış reytinq əmsallarından istifadə etməklə borcalanların kredit qabiliyyətliliyini qiymətləndirən reytinq göstəricisidir. 1900-cu ildə Con Mudi tərəfindən təsis edilən Moody's şirkəti (Moody’s Investors Service) özəl və dövlət təşkilatlarında maliyyə tədqiqatı və təhlillərini həyata keçirir. Dünya kredit reytinqi bazarının 40%-ni əhatə edən şirkət, həmçinin standartlaşdırılmış reytinq əmsallarından istifadə etməklə borcalanların kredit qabiliyyətliliyini qiymətləndirir.

Dünya ölkələrinin sosial-iqtisadi durumu bir sıra monetar və fiskal parametrlər üzrə də reytinqləşdirilir. Bu sırada hər hansı bir dövlətin borcunu əks etdirən Xarici borc reytinqidır. Dövlət Borcu Reytinqi bir qədər ön sırada dayanır. Dövlət Borcu Reytinqi (Public Debt Rating) dövlət borcunun ÜDM-dəki payını əks etdirən reytinq göstəricisidir. Dövlət borcu büdcə defisitini bağlamaq üçün dövlətin maliyyə əvəzləmələrinin nəticəsi olaraq büdcə profisiti çıxılmaqla ötən illərin kəsrləri məbləğlərinin məcmusuna bərabərdir. Dövlət borcu göstərici ölkənin maliyyə müstəqilliyini xarakterizə edir [7].

Bütün bunlarla yanaşı dövriyyədə ölkələrin inkişaf səviyyəsini xarakterizə edən bir sıra digər reytinq və indeks göstəricilərindən də istifadə olunur. Bütün bu hesabatlandırmalarda Azərbaycan Respublikasının da iqtisadi inkişaf səviyyəsi əksini tapır.
4.Qlobal indeksləşmələr kontekstində Azərbaycanın dünya dövlətləri təsnifatında mövqeyi
Aparıcı qlobal reytinq təşkilatlarının hesabatları və milli statistik mənbələrdə Azərbaycan dünya iqtisadiyyatında mötədil və dinamik inkişafda olan ölkə kimi mövqe tutur. Onun iqtisadi potensialı əhali və ərazi parametrlərindən tutmuş bir sıra aqreqat indekslərdə də əhəmiyyətini nümayış etdirir.

Dünya iqtisadiyyatı texnoloji inkişaf baxımdan çox ciddi mərhələlər qət etsə də, ölkələrin iqtisadi inkişafında, onların dünyadakı iqtisadi və siyasi statusunun müəyyən olunmasında sahib olduqları insan sayı hələ də öz əhəmiyyətini qoruyub saxlayır.

Azərbaycan ərazisinə görə dünyada 112 sırada qərar tutmuşdur. Onun əhalisi dünya əhalisinin 0,13%-i təşkil edir və bu göstəriciyə görə o ölkələr arasında 91-ci sırada dayanır. Eyni zamanda Azərbaycan bu göstəricisi ilə Rusiya, Ukrayna, Özbəkistan, Qazaxıstan və Belarus (ərazisi ölçüləri istisna olmaqla) istisna olmaqla bütün keçmiş Sovet respublikalarından, Rusiya, Türkiyə, İran və Qazaxıstan istisna olmaqla isə digər bütün qonşularından öndədir [7].

BMT-nin, Dünya bankının, nüfuzlu beynəlxalq təsisatların, habelə ayrı-ayrı ölkələrin milli statistika xidmətlərinin hesabatlarında mühüm reytinq təyinatları üzrə Azərbaycan 195 ölkə sırasında mütləq əksər göstəricilər üzrə ilk yüzlüyə, 70% və 50% makro göstəriciləri ilə müvafiq olaraq 50-70-ci sıralarda yer tutur. Ümumilikdə götürüldükdə isə bütün parametrlər üzrə Azərbaycanın dünya dövlətləri təsnifatında mövqeyi ortalamada 50-ci sıra da dayanır. Elə göstəricilər var ki Azərbaycan hətta qəti olaraq 30-40-ci yerləri tutur [6].

ÜDM göstəricilərinə baxdıqda Azərbaycan dünya dövlətləri təsnifatında 70-ci sıradadır. Bir sıra beynəlxalq təşkilatlar o cümlədən Dünya bankının reytinq düzümündə həmin mövqe təsbit ediləndir. Bu göstərici üzrə Azərbaycan Rusiya, Qazaxıstan və Ukrayna istisna olmaqla MDB-nin başqa dövlətlərindən, həmçinin də Rusiya, Türkiyə, İran və Qazaxıstan istisna olmaqla digər bütün qonşularından öndədir. Adambaşına düşən ÜDM təsnifatına görə də Azərbaycan 70 ölkə sırasında qərar tutur. Bu göstəriciyə görə Azərbaycan Estoniya, Litva, Latviya, Rusiya və Qazaxıstan istisna olmaqla, digər bütün keçmiş Sovet Respublikalarından, həmçinin də Rusiya, Türkiyə və Qazaxıstan istisna olmaqla, digər bütün qonşularından öndə dayanır.

Dünya İqtisadi Forumunun “Qlobal rəqabətqabiliyyətlilik” indeksi də ölkələr reytinqini müəyyənləşdirilməsində aparıcılığı ilə fərqlənir. Forumun dərc etdiyi “Qlobal rəqabətqabiliyyətlilik 2014-2015” hesabatına əsasən, “Qlobal Rəqabətqabiliyyətlilik İndeksi” üzrə Azərbaycan dünyanın 144 ölkəsi arasında 38-ci yerdə qərar tutur. Bu göstərici üzrə Azərbaycan MDB məkanında lider mövqedə dayanır [8].

ABŞ Mərkəzi Kəşfiyyat Agentliyinin (CIA) hər il yayınladığı “The World Factbook” nəşri və milli statistika xidmətlərinin hesabatlarına əsaslanaraq, Azərbaycanın ixracat reytinqinə görə 60-cı sıralarda yer tutur. Bu göstəricisi üzrə də Azərbaycan Rusiya, Qazaxıstan və Ukrayna istisna olmaqla, digər bütün keçmiş Sovet Respublikalarından, Rusiya, Türkiyə, İran və Qazaxıstan istisna olmaqla, digər bütün qonşularından öndədir.

Son illərin tədqiqat nəticələrinə görə Azərbaycan biznes mühitinin yaxşılaşdırılması sahəsində dünyanın ən islahatçı ölkəsi kimi irəli çıxmışdır. O, bu göstərici üzrə keçmiş sovet respublikalarından Qazaxıstan, Rusiya və Ukrayna kimi ölkələrdən, həmçinin də qonşu Türkiyə və İrandan öndədir.

Standard & Poor's, Fitch, Moody’s kimi təşkilatlar Azərbaycanın kredit reytinqini pozitiv qiymətləndirirlər. Neftin qiymətinin kəskin enişi, ayrı-ayrı makroregionlarda və ümumilkdə dünya iqtisadiyyatında gedən böhranlı vəziyyətlərə baxmayaraq hazırda da Azərbaycan öz kredit reytinqlərini qoruyub saxlayır [7].

Maliyyə müstəqilliyini xarakterizə edən Dövlət Borcu Reytinqinə də nəzər yetirdikdə görərik ki, Azərbaycan dövlət borclarının ÜDM-dəki payı göstəricisi ən aşağı sıralarda yer alır. Bu göstərici üzrə Azərbaycan bütün keçmiş sovet respublikalarından, həmçinin də bütün qonşu ölkələrdən daha yaxşı mövqedə dayanır.

KOF - Qloballaşma İndeksi üzrə də Azərbaycan keçmiş sovet respublikalarından Qırğızıstan, Ermənistan, Belarus, Tacikistan, Özbəkistandan və Türkmənistandan, həmçinin də qonşu İrandan öndədir.

Azərbaycan həmçinin “Cinni indeksi”nə görə keçmiş sovet respublikalarından Rusiya, Türkmənistan, Gürcüstan, Moldova, Ermənistan və Özbəkistandan, həmçinin də Qazaxıstan istisna olmaqla, bütün qonşu ölkələrdən daha yaxşı vəziyyətdədir.

Azərbaycanın “İnsan İnkişafı İndeksi”, “İqtisadi Azadlıq İndeksi”, “Dünya İdarəetmə İndeksi” və “Həyat Keyfiyyəti Reytinqi” kimi göstəriciləri sistemində reytinqi mötədildir.

Bütün bunlar pozitiv inkişaf senarisində Azərbaycanın yaxın perspektivdə ən güclü 50-40 ölkə sırasında qərar tutmasına imkan yaradır. Bir sıra əsaslandırmalar isə 2050-ci il perspektivində Azərbaycanı 40-cı sıranı aşıb keçəcəyinə şanslı ümidlər verir.

5.Nəticə

Aparıcı qlobal reytinq təyinetmə təşkilatları tərəfindən ölkələrin iqtisadi inkişaf göstəricilərinin xarakterizə edilməsi çox mühüm əhəmiyyətə malikdir. Həmin hesabatlar hər hansı bir ölkə haqqında sosial-iqtisadi məlumatlara üçüncü tərəfin rakursundan baxmağa imkan verir. Bununla belə, bu hesabatlandırılanların milli statistika təşkilatlarının hesabat göstəriciləri ilə bəzən üst-üstə düşməməsi də ağrılı qarşılanmamalıdır. Belə ki, həmin reytinq göstəricilərinin hesablama texnologiyası müstəqil təyinatda spesifik olaraq müvafiq aparıcı təşkilata məxsusdur. Onların seçim edərək müəyyənləşdirdiyi bu hesablama texnologiyalarının ideal və qüsurlu olması ilə bağlı mülahizələr isə əlahiddə bir mövzunun predmetidir. Lakin bizim bu sferada apardığımız təhlillərin nəticəsi onu göstərir ki, aparıcı qlobal indeksləşmə və reytinq təyinetmə təşkilatları əksərən özlərinin tədqiqatlarını dövri qiymətləndirmə üzrə eyni baza göstəriciləri əsasında pilləli sistemdə qurular ki, bu da müvafiq identifikasiyalaşdırmanı mümkün qədər biçimli edir. Bu baxımdan əksər hallarda Azərbaycanın qlobal indeksləşdirmə sistemindəki reytinqləri qəbul ediləndir. Həmin reytinqlərə baxdıqda aydınlığı ilə görmək olur ki, Azərbaycan Respublikasında sürətli inkişaf dinamizmi davam edir. O, bir çox sosial-iqtisadi göstəriciləri ilə təmsil olunduğu beynəlxalq təşkilatlarda, regional birliklərdə, İslam dünyasında, ərazi və əhali parametrləri yaxın və oxşar olan ölkələr sırasında mötədil mövqe tutur. Ölkədə həyata keçirilən inkişaf strategiyası ilə yaxın müddətlərdə Azərbaycanın ən güclü 50-40 ölkə sırasında dayanaqlı qərar tutması imkanlı olacaq, orta perspektivdə - 20-30 il ərzində isə onun müvafiq reytinqlər məcmusu 40-35-cı sıralarda qərarlaşacaqdır.

Xülasə
Məqalə ölkələrin iqtisadi inkişaf göstəriciləri üzrə aparıcı qlobal reytinq təyinetmə təşkilatları tərəfindən hazırlanan müvafiq hesabatların mahiyyəti, metodologiyası və mexanizmlərinə, həmçinin bu hesabatlarda Azərbaycan Respublikasının tutduğu mövqe ilə bağlı araşdırmalara həsr olunmuşdur. Qarşıya qoyulan məqsədə nail olmaq üçün məqalənin mətni - ölkələrin iqtisadi inkişaf göstəricilərinin xarakteristikası, onların qlobal reytinqlər üzrə dəyərləndirilməsi və müvafiq qlobal indekslər kontekstində Azərbaycanın dünya dövlətləri təsnifatında yeri kimi tədqiqat istiqamətlərini əhatə edir. Azərbaycanda sürətli inkişaf dinamizmini təcəssüm etdirən həmin reytinqlərdə onun bir çox sosial-iqtisadi göstəriciləri ilə dünya dövlətləri sırasında mötədil mövqedə dayanması və həyata keçirilən inkişaf strategiyası ilə isə yaxın və orta perspektivdə ən güclü 45-35 ölkə sırasında qərar tutması imkanları əsaslandırılır.
Açar sözlər: Azərbaycan iqtisadiyyatı, ölkənin iqtisadi inkişafı, beynəlxalq reytinqlər.

Аннотация
Показатели экономического развития стран и позиция
Азербайджана в мировых рейтингах

Статья посвящена исследованиям отчетов по показателям экономического развития стран, их сути, методологии и механизмов, подготовленных ведущими глобальными рейтинговыми организациями, в том числе и по позиции, занимаемой в них Азербайджанской Республикой. Для достижения поставленной цели в тексте статьи даны материалы, охватывающие исследовательские направления - характеристики показателей по экономическому развитию, оценки их по глобальному рейтингу и в контексте соответствующих глобальных индексов определено место Азербайджана среди мировых государств. Очевидный динамизм стремительного развития Азербайджана в этих рейтингах показывает ее умеренную позицию среди государств мира по социально-экономическим показателям, а проводимая государством стратегия развития дает основание утверждать, что в среднесрочной перспективе республика, обладая определенными возможностями может занять место в среди 45-35 сильных стран.
Ключевые слова: экономика Азербайджана, экономическое развитие страны, междурародные рейтинги
Hajizadeh Elshan Mahmud oglu

Abstract

Indicators of economic development of countries and the position of
Azerbaijan in the world rankings

The article is devoted to research reports in terms of economic development of countries, their nature, methodology and tools produced by leading global credit rating agencies, including on the position taken there in by the Republic of Azerbaijan. To achieve this goal in the text are given materials covering research directions - characteristics of indicators on economic development, assessment of their global ranking and to appropriate in the context of global indices determined place of Azerbaijan among the world states. The obvious dynamism of the rapid development of Azerbaijan in these ratings reveals her moderate position among the world's socio-economic indicators, and conducted by the state's development strategy gives grounds to assert that in the medium term republic, possessing certain capabilities may take place in the 45-35 among powerful countries.
Keywords: Azerbaijan's economy, economic development, international ratings

